
内容概要

　　嵩岳居天地之中，绵延数十里，磅礴深厚。
风雨之所交，阴阳之所会，中州清淑之气于是乎聚焉。
山纡折而东，岳庙居其下。
诸峰排立，万壑奔赴，而旷朗邃幽，巍峨雄峻，如游皇都，观帝居，万国辐辏，群后来朝，捂圭执玉
集于在廷者，不可胜数，而嵩岳清淑之气于是乎聚焉。
嵩岳诸佳胜，前人志之详矣。
类皆志山川，而庙在其中，顾详于山川，不得不略于庙势也。
夫庙，山川之大观也。
山川详矣，庙又乌得而略之？
虽然志犹史也，苟非其人，详也不如其略也。
故夫有是志，宜有是人，而其人又必善文章与擅作史之才者，始足以撮其胜而笔之书。
而旷朗邃幽巍峨雄峻之观，乃可得而传。
　　余友景子东旸，少负奇气，博学好古，久为艺林所推重。
丙子夏以谒选归，暇日取岳庙志之。
凡夫残碑断碣之所留遗，罔不搜采；诸子百家、稗史野乘之所记载，罔不披阅。
其稽于古者不为不详，而又非借耳佣目，缀拾故典遂云毕吾事也。
景子富于才，尤足于理。
其立言也本之于五行，参之以星纪大略，皆取乎中之义而发之，于五运为土，于五色为黄，于五德为
信，于五位为中央。
运属土，故可以润百谷；色尚黄，故可以涵万象；德主信，故可以宰群动；位处中央，故可以总四方
。
反复论说，不逾斯旨，直使此山之真面目、真精神毕呈露于笔墨之间，而岂独崇祠竦建长廊，四起朱
甍丹楹，金碧辉映，为足尽岳之胜乎哉！

章节摘录

　　游少林寺　　段豸　　群山突兀白云深，绿树迷茫覆少林。
石眼泉香清可掬，岸头莎软翠交侵。
隐君旧价应须减，衲子新禅未易寻。
坐待晚风凉似洗，几思移榻就松阴。
　　晚憩少林　　赵贞吉　　昆仑东下海天回，翠色岚重二室开。
数访琳堂问仙药，金童疑在碧云隈。
东周鹤与洞箫回，西竺人随折苇来。
尘世未逢浮海筏，青山空绕谪仙台。
　　嵩岳　　蔡汝楠　　东来伊洛访名山，双室峻噌霄汉间。
石壁云横迷鸟道，崧门月出见天关。
蛟龙吐雾晴岚湿，虎豹生风夕草斑。
万岁峰头瞻北极，恍闻嵩祝动宸颜。
　　游少林寺　　李世德　　三十六峰苍霭间，珠宫贝阙对瑶山。
寻真渐人烟霞回，坐静偏疑日月闲。
面壁僧来石影在，吹笙人去鹤今还。
何时栖隐千岩绿，漫倚双嵩学铸颜。
　　⋯⋯

